
1.- Marco político e sociolaboral no que desenvolvemos a nosa actividade sindical nestes catro anos

En maio do 2001, cando celebramos o noso terceiro congreso, o PP gobernaba con maioría absoluta tanto no Estado como en Galiza. Estabamos en pleno proceso de agresión aos dereitos laborais e sociais por parte do Goberno español e en vésperas da convocatoria dunha folga xeral en Galiza, convocada pola CIG e por UGT,  para manifestar o noso rexeitamento e oposición a este recorte de dereitos. 

A celebración deste cuarto congreso dáse nun marco económico e sociolaboral moi similar ao anterior, pero nun escenario político diferente ao de hai catro anos.
O novo escenario político en Galiza vén dado polo feito de estarmos a menos dun mes dunhas novas eleccións ao Parlamento Galego, nun clima social que anima a pensar que o PP pode perder a maioría absoluta e, polo tanto, todo cabe pensar, tamén o Goberno da Xunta a favor dun goberno de coalición BNG/PSOE. Sería a primeira vez desde a transición, salvo a pequena paréntese de goberno tripartito, en que a dereita galega perde o control da Xunta de Galiza, abríndose novas expectativas a respecto da política autonómica e do futuro do noso país. O que poden dar de si estas expectativas e o beneficio que pode tirar delas Galiza e a clase traballadora, vai depender de moitos factores e non é este informe o lugar de pórse a avalialos pois, entre outras cousas, serían avaliacións cunha parte importante de especulación.  
Polo que respecta ao novo escenario político a nivel do Estado, este prodúcese como resultado das eleccións xerais 14 de marzo de 2004, en que o PP perdeu a maioría absoluta e o Goberno do Estado pasou a mans do PSOE. Este novo panorama político, no que a forza política gobernante non ten maioría absoluta e vese obrigada para gobernar a pactos con outras forzas parlamentarias, acaba con oito anos de goberno da dereita española máis reaccionaria, caracterizados por recortes da liberdades públicas; represión e persecución do discrepante, especialmente dos movementos sociais; autoritarismo e prepotencia na forma de gobernar; implantación das políticas neoliberais máis duras na orde social, laboral e económica; intentos de criminalizar e illar o nacionalismo resucitando a vella e negra España centralista, uniformizadora e opresora.
Polo que respecta á situación sociolaboral en Galiza, non se teñen producido cambios significativos nestes catro anos. A Xunta, á fronte da cal leva o PP dezaseis anos, mantén unha actitude de total inoperancia ante os numerosos problemas que se lle presentan á sociedade galega. Actitude inoperante que garda moita relación coa visión clientelar, caciquil, centralista e nada identificada coa nosa realidade nacional que ten o PP de Galiza e que se pon de manifesto en feitos como o seguidismo que fan das políticas neoliberais e centralistas do Goberno español e da UE, da política de déficit cero, da política de recortes da capacidade produtiva nalgúns dos nosos sectores produtivos básicos, na actitude submisa ante a administración central en materia de infraestruturas ou transferencia de competencias, etc.

A situación sociolaboral galega, a 31.12.04, queda reflectida nos seguintes datos: o índice de desemprego é do 13,5 % (174,3), tres puntos por riba da media do Estado; a taxa de ocupación é do 46,9%, tres puntos por debaixo da media do Estado; a contratación temporal afecta a un total do 34% dos asalariados/as, tres puntos por riba da media do Estado, téndose incrementado nos últimos anos, incluso no sector público; incrementouse o número de asalariados/as, situándose no 74,3% da poboación ocupada; o PIB galego medrou dous puntos menos que o do Estado nos cinco últimos anos; o gasto social está en varios puntos por debaixo da media no Estado. Polo que respecta a algúns dos nosos sectores produtivos máis importantes, seguen sometidos a un proceso constante de perda de postos de traballo; no último ano perdéronse no sector primario 10.700 empregos, co conseguinte abandono de milleiros de explotacións agrarias e perda de poboación en moitas zonas do rural galego. O sector naval acaba de sufrir un novo golpe, coa perda de milleiros de empregos directos e indirectos, en concreto na comarca de Ferrol, da man dun acordo asinado polo Goberno español e as centrais sindicais estatais. 

Mención especial merece o incremento que se ten producido nos últimos anos do fenómeno da emigración, tanto a outras nacións do Estado como da UE, afectando no ano 2003 a máis de 20.000 mozos e mozas que se viron obrigados a buscaren un futuro fóra de Galiza por falta de postos de traballo na nosa Terra. Estamos a falar dun fenómeno con graves consecuencias familiares, económicas, demográficas e mesmo políticas (esta situación vai acompañada dun avellentamento da poboación, favorecendo claramente os posicionamentos das forzas políticas máis conservadoras e de dereitas). Estamos pois ante o exemplo máis claro do fracaso estrepitoso da política económica da Xunta de Galiza e do PP, máis preocupados dunha política de imaxe e de consevar o poder para uso clientelar que de facer unha política real de mellora das condicións de vida do noso pobo e de lle garantir un futuro na nosa nación á mocidade galega.  

No que se refire á situación política, económica e social a nivel mundial, asistimos, especialmente a raíz dos atentados do 11 de Setembro de 2001 en Estados Unidos, á consolidación do hexemonismo dos EEUU, da man dunha política belicista e arrogante, de desprezo á ONU e as súas resolucións, de atentado permanente á soberanía dos pobos, especialmente daqueles que se opoñen ao seu hexemonismo, non dubidando en recorrer á súa ocupación ou ao secuestro e tortura de cidadáns aos que se lles negan os máis elementais dereitos humanos. Séguense impondo polo imperialismo aquelas políticas que favorecen unha maior concentración e afianzamento do poder económico en mans das multinacionais, así como a extensión das políticas neoliberais de precarización das condicións de traballo, de recorte do gasto social, de desmantelamento do sistema público de protección social, de privatización dos servizos públicos esenciais e de incremento das desigualdades, tanto sociais como entre nacións ricas e pobres.
Finalmente, polo que respecta ao que vai dar de si esta nova etapa política no Estado, vista desde a nosa condición de clase traballadora galega e de central sindical nacionalista, temos que empezar por dicir que despois de algo máis dun ano de goberno do PSOE detectamos luces e sombras. Hai un cambio real en certas formas de gobernar e de tratar os temas; afróntase o debate sobre un posíbel cambio no modelo xurídico-político do Estado, así como a relación coas forzas nacionalistas, desde unha actitude de certa de normalidade, e téñense dado avances no recoñecemento de certos dereitos civís, pero tamén estamos observando e padecendo, no campo sindical, unha aposta clara por parte do Goberno do Estado por apoiar e fortalecer o sindicalismo españolista (CCOO e UGT) discriminando e buscando o debilitamento, conscientemente, do sindicalismo nacionalista, galego, vasco, catalán ou canario. Tense posto isto de manifesto en feitos como: que o Ministro de Traballo non nos teña recibido, caso insólito se temos en conta a nosa condición de sindicato máis representativo e o predicamento que fan do seu talante aberto e democrático; en non ter sido chamados, nin sequera para informarnos, dos temas que se están a tratar nas chamadas mesas de diálogo social constituídas na capital do Estado; ou na actitude, excluínte por un lado e favorecedora dos intereses das centrais sindicais estatais por outra, que está a seguir o Goberno do PSOE na reforma do actual modelo de formación continua. Polo que respecta á visión do Goberno español (PSOE) a respecto das políticas sociais, laborais e económicas a levar adiante, así como do futuro das nacións sen Estado no marco da UE, é ben ilustrativo o seu posionamento acerca de darlle o seu apoio á Constitución Europea, na que expresamente se defende un modelo social e económico claramente neoliberal e un modelo territorial onde as nacións sen Estado non son recoñecidas. 

2.- A conflitividade laboral e social en Galiza e a nosa presenza nesta
Durante estes catro últimos anos a nosa central sindical ten participado activamente en numerosos conflitos laborais que tiveron lugar por toda Galiza, tanto de ámbito de empresa, como sectorial ou global, pola defensa do posto de traballo, de mellora das condicións laborais no marco da negociación colectiva, de de loita contra a precariedade laboral, contra a represión sindical e en defensa dos nosos dereitos ou de defensa dos servizos públicos ante a deterioración e os intentos de privatización destes, así como de mellora das condicións laborais dos seus traballadores/as. 

Fagamos un repaso breve polos conflitos máis significativos, comezando polas dúas folgas xerais celebradas o 15 de xuño de 2001 e o 20 de xuño de 2002. A primeira delas, a do 2001, foi unha folga exclusivamente galega, convocada por CIG e UGT, e que contou coa firme oposición e boicot por parte da dirección de CCOO, que actuou en clara sintonía coa patronal e o PP. A segunda das folgas, a de 2002, foi unha folga estatal e en Galiza foi convocada por todas as centrais sindicais.
As dúas folgas xerais tiveron moitas cousas en común: foron de resposta ás políticas neoliberais do PP de recorte de dereitos laborais e sociais, pero tamén de resposta política a unha forma de gobernar autoritaria e de recorte das liberdades públicas; houbo un seguimento moi importante destas nos centros de traballo e sobre todo unha participación masiva nas manifestacións celebradas en toda Galiza, especialmente na do 20 de xuño de 2002, sendo unhas das máis concorridas de todo o Estado; houbo unha significativa participación da mocidade e en ambas as folgas a CIG tivo un protagonismo moi importante, na campaña nas empresas, nos piquetes e nas manifestacións. 
A raíz da folga xeral de xuño de 2002 e dado que por parte do goberno do PP se mantiña unha postura prepotente de non retirar as contrarreformas laborais que motivaron a súa convocatoria, desde a CIG convocamos, o día 2 de outubro, unha xornada de loita en contra do decretazo, con manifestacións en todas as cidades, nas que participaron máis de quince mil persoas. O sindicalismo español convocou polas mesmas datas unha concentración en Madrid. Finalmente o goberno decide retirar os aspectos máis duros da reforma, ante as evidencias do rexeitamento masivo a estes por parte da clase traballadora e do desgate social que esta política lle estaba a ocasionar. 

Participamos tamén activamente na importante resposta e mobilización social que houbo aos conflitos do Prestige, da guerra de Iraq ou de solidariedade co pobo palestino. 

Durante estes últimos anos desenvolvemos campañas importantes sobre temas de índole xeral, con diferente incidencia e participación. As máis sigificativas destas campañas foron: a de denuncia da represión contra o movemento sindical (sentenza de Lugo, xuízo Transportes La Unión, peticións de fortes condenas de cárcere a compañeiros de Santiago, Ferrol, etc.), a das Mutuas, a da precariedade laboral ou a do referendo da constitución da UE. 

Unha campaña que acadou unha forte incidencia foi a que desenvoleimos en contra da represión sindical e en defensa das liderdades e dereitos fundamentais. O que motivou o inicio desta, foi unha primeira sentenza do xulgado nº 2 de Lugo, na que condenaba a tres compañeiros da CIG (Guillermo Rei, Xosé L. Trigo e Xosé Méndez) a penas que sumaban máis de quince anos de cadea, por uns incidentes menores ocorridos durante a actuación dun piquete na folga xeral do 20 de xuño de 2002. Ante a desproporción e o inxusto desta condena, por parte da CIG levamos adiante unha recollida masiva de apoios e sinaturas en comités de empresa, centros do ensino, avogados, organizacións políticas e sociais diversas, organizacións sindicais extranxeiras, etc., recibindo numerosas mostras de solidariedade e apoio social, quedando patente o rexeitamento á dita sentenza na manifestación de preto de 7.000 persoas que tivo lugar na cidade de Lugo o día 28 de febreiro do 2004. Tivemos que facer tamén actos de protesta na cidade de Santiago por xuízos contra varios compañeiros pola súa participación en conflitos laborais, así como o último xuízo celebrado en Pontevedra contra outros catro compañeiros, acusados de causaren desperfectos a autobuses de transportes ‘La Unión’ durante a folga de catro meses que tivo lugar nesta empresa. Nesta actuación da fiscalía e dos xuíces contra compañeiros da CIG, ponse de manifesto o carácter clasista da xustiza, o tratamento desigual, a diferente vara de medir que se utiliza desde o poder xudicial á hora de aplicar as leis segundo os destinarios da acción xudicial sexan traballadores/as ou empresarios, a falla de sensibilidade en numerosos sectores da fiscalía e da xudicatura cara aos problemas das clases traballadoras e, en moitos casos, mesmo animadversión contra os movementos sociais e por último o carácter represivo do Código Penal contra o exercicio do dereito de folga, ao incluír como un delito sometido a duras condenas accións derivadas das actuacións normais dun piquete de folga.    

A campaña das Mutuas desenvolvémola durante os meses de outubro e novembro de 2003, consistindo esta na denuncia do papel que están a xogar estas entidades como protectoras dos intereses da patronal, cometendo para isto numerosos abusos e atropelos contra a saúde dos traballadores/as. Esta campaña consistiu en información nas empresas, celebración de asembleas de delegados/as, así como concentracións e peches nos locais de diferentes mutuas en todas as cidades de Galiza.

A campaña da precariedade. Aínda que a loita contra a precariedade está presente en toda a nosa acción sindical, non podía ser doutra forma cando estamos a falar de índices de temporalidade da orde do 34%, coas consecuencias económicas, sociais e sindicais que isto leva consigo, desde a dirección da central sindical acordamos facer unha campaña específica co ánimo de chamar a atención interna e socialmente sobre este problema e evitar que o mesmo se termine vendo como algo normal e rutineiro. A campaña desenvolvémola durante todo o ano 2004, con propaganda e información nos centros de traballo, coa realización de concentracións en certas empreas e sectores e cunha manifestación de delegados/as sindicais, celebrada o día 2 de xuño de 2004 en Santiago, coincidindo coa celebración do 3º Congreso Internacional de Prevención Laboral, na que participaron máis de mil compañeiros e compañeiras. Foi unha campaña que, a pesar da importancia que tiña, o seguimento desta resultou bastante desigual segundo as comarcas e federacións. 

Por último, participamos activamente na campaña a favor do NON no referendo da Constitución da UE, celebrado o dia 20 de febreiro de 2005, por entender que o devandito Tratado de Constitución consagra un modelo social e económico de corte claramente neoliberal, non contempla dereitos tan importantes como o dereito ao traballo e a un sistema público de protección social, converte os servizos públicos en servizos de interese económico xeral sometidos ás leis da libre competencia e no que se refire á configuración territorial non contempla os dereitos das nacións sen Estado, como é o caso de Galiza. Cómpre pór de manifesto que esta Constitución contou co apoio de todo o sindicalismo españolista en clara coincidencia, e tamén en clara contradición cos intereses de clase que din defender, coa patronal e co capital transnacional europeo en canto ao modelo socioeconómico que a dita Consitución consagra.  

Polo que respecta aos conflitos derivados da defensa do posto de traballo están, a súa gran maioría, relacionados con conflitos de empresas. Sirvan como exemplos máis significativos os seguintes: GESRUBER, SINTEL, GONZACOCA, AUXIVIGO, AUCASOL, GEA, AVIGAN, STA. BÁRBARA, ANODIZADOS DE SABÓN, VIRIATO, INDASA, SILMAR, CERÁMICAS O CASTELO, MAPERLAN,  BANCO PASTOR, IZAR, ITALTEL, VALEO...   Sendo todas elas importantes e sen ánimo de lle restar valor a ningunha, paga a pena facer mención especial de tres destas loitas:


.- GESRUBER, empresa situada en Tui, que é levada á creba, despois de recibir axudas oficiais e aínda tendo unha boa carteira de pedidos, debido á mala xestión por parte da dirección da empresa. Despois de varios anos de loita, os traballadores, como única saída para conservaren o seu posto de traballo, deciden constituír unha SAL co nome de Nor Ruber, na cal eles son os únicos accionistas, logrando manter até a actualidade a actividade da empresa e salvar 125 postos de traballo, sen apoios ningúns da Administración, pondo de manifesto a capacidade da clase traballadora para facer unha boa xestión dunha empresa, aínda en condicións moi adversas.
.- SINTEL, polo que supuxo de esforzo e compromiso da gran maioría dos traballadores da empresa, que mantiveron un acampamento no Paseo da Castellana en Madrid, durante máis de seis meses, con manifestacións diarias, e que rematou coa venda dos traballadores por parte de CCOO. A pesar de se desenvolver o conflito fundamentalmente en Madrid, a CIG mantivo unha presenza activa e permanente nel, desprazándose compañeiros/as a Madrid a participar nos actos e a solidarizarse cos traballadores alí acampados, especialmente cos compañeiros da nosa central.
.- IZAR, pola importante repercusión que tivo para toda a comarca de Ferrol e porque supuxo a perda de moitos milleiros de postos de traballo directos e indirectos. Durante o proceso de negociación realizáronse numerosas manifestacións, reuníndose nunha delas a máis de 20.000 persoas. Nos meses que durou o conflito, puxéronse de manifesto dúas estratexias distintas; por unha banda a da CIG e do nacionalsimo en xeral, chamando á mobilización e opóndose finalmente a asinar o acordo de redución do cadro de persoal e de reestruturación da empresa, e por outra banda, a estratexia do españolismo que, ao igual que fixera no proceso de reconversión do ano 84 e posteriores, mantivo unha postura de non confrontación nin mobilización contra a administración central e terminaron finalmente asinando o acordo.
Outra área de traballo na cal se desenvolveu unha actividade por parte da central sindical, nestes catro últimos anos, promovida e levada adiante desde a Secretaría da Muller, foi a relacionada coa problemática de xénero, a loita pola igualdade e contra discriminación da muller. Fixéronse campañas específicas, coincidindo coa data do 8 de Marzo, relacionadas coa violencia de xénero, coa precariedade, o acoso, a defensa dunhas prestacións dignas por maternidade e por medidas que garantan a conciliación da vida laboral e familiar. Promovéronse cursos de formación profesional en colaboración con FORGA. Participouse con xornadas específicas sobre discriminación salarial, conciliación ou acoso, nos cursos de formación interna da CIG en materia de negociación colectiva, así como en diferentes seminarios públicos sobre problemáticas de xénero. Fixeron diferentes actos de protesta relacionados co acoso laboral sufrido por afiliadas ou delegadas da CIG, sendo o máis notorio o da compañeira delegada no concello de Dozón.   

Outra área de traballo na que a nosa central tivo unha especial preocupación foi o  tema migratorio, no que, ademais de asesorar os emigrantes retornados e inmigrantes, se realizaron diversas actividades para exixir solucións, denunciar eivas ou amosar a nosa solidariedade. Entre estas podemos salientar: os peches de inmigrantes na CIG demandando a regularización en xullo do ano 2001, ou a recente campaña denunciando a emigración masiva de mozos e mozas por mor da falta de emprego e as malas condicións laborais.
O conflito do Prestige, motivado polo afundimento do petroleiro dese nome preto das costas galegas, o que acasionou unha enorme marea negra, deu lugar ás maiores manifestacións da historia de Galiza, que respostou masivamente e cunha grande dignidade ante a agresión que estaba a sufrir un dos sectores máis importantes da economía galega e tamén ante a actitude irresponsábel, manipuladora, mentireira e de desprezo que o PP mantivo de cara ao noso pobo, seguindo polo tanto as pautas do que era habitual no goberno presidido por Aznar e do que era e é nos gobernos presididos por Fraga.

O conflito derivado do apoio do goberno Español a invasión de Iraq por parte dos EEUU, alcanzou tamén cotas dun enorme rexeitamento por parte da cidadanía galega, póndose de manifesto na participación de moitos millares de persoas nos numerosos actos e manifestacións celebradas por toda Galiza. Nesta política de solidariedade cos pobos agredidos polo imperialismo, temos que destacar tamén a manifestación celebrada o día 21.4.02, en Santiago, coa asistencia de máis de 4.000, contra o xenocidio do pobo de Palestina por parte do Estado de Israel.

A posta en marcha, polo goberno central do PP, dos anteproxectos da Lei de Ordenación Universitaria, así como da Lei de Calidade, e a súa posterior aprobación, deu lugar ás maiores mobilizacións dos últimos anos no mundo do ensino. Nestas protestas participaron profesores, estudantes, persoal da administración e servizos, así como pais e nais de alumnos/as. O contido fundamental destas protestas e deste rexeitamento estaba na denuncia do carácter antigalego, recentralizador, antidemocrático, selectivo... das citadas leis. Desde a CIG, conxuntamente co estudantado nacionalista, participamos activamente no movemento contra a LOU, coas mobilizacións e folgas máis numerosas que se produciron en todo o Estado. Propiciamos e convocamos, mediante a plataforma sindical galega, a folga xeral en contra da LOU no ensino universitario galego, o 7 de novembro de 2001. O traballo desenvolvido pola CIG en contra da Lei de Calidade da Educación significou que a folga xeral convocada no ensino público o 29 de outubro de 2002, non só fose secundada pola maioría do profesorado, senón que tamén foi a de maior seguimento do Estado.

Realizamos tamén nestes catro anos, as tradicionais celebracións de datas significadas como son as do 8 de Marzo, 10 de Marzo e 1º de Maio. Cómpre salientarmos a1 importante participación nas manifestacións que celebramos no 1º de Maio, sendo en xeral máis numerosas as nosas que as das centrais sindicais estatais xuntas. Polo que respecta ao 10 de Marzo, temos nos dous últimos anos mellorado o nivel de participación, coincidindo coa decisión que a este respecto tomou no seu momento a dirección da central sindical de lle dar máis pulo aos actos de conmemoración desta data tan significativa para nós. Polo demais, témonos reafirmado nos organismos de dirección da central, na toma de posición a favor de celebrar en solitario a conmemoración destas datas, aproveitándoas para aparecermos nidiamente cos nosos presupostos e alternativas sindicais en defensa dun modelo sindical claramente diferenciado do que representan e practican as centrais sindicais estatais.

Realizamos tamén varias manifestacións de delegados e delegadas sindicais, de carácter nacional, para protestar contra as reformas laborais do Goberno; para denunciar a precariedade laboral e os altos índices de sinistralidade laboral; de apoio á comarca de Ourense, coincidindo co conflito de Valeo, pola perda de postos de traballo e reclamando medidas de industrialización; de solidariedade cos compañeiros de Lugo e de Pontevedra xulgados por conflitos laborais. Cómpre destacarmos o alto nivel de participación en todas elas, o que pon de manifesto a solidariedade,  identificación e compromiso dun número cada vez maior dos nosos delegados e delegadas co proxecto sindical que a CIG representa. 

Tivemos participación como central sindical nas diferentes manifestacións realizadas en cidades europeas (O Porto, Niza, Barcelona, Bruxelas) en defensa dunha Europa social e do pobos, convocadas pola Confederción Europea de Sindicatos (CES), coindindo coa celebración nestas cidades dos cumios de xefes de Estado e de Goberno dos Estados que forman parte da UE. Manifestacións nas que se puxo de manifesto a oposición dunha parte moi importante da clase traballadora dos países que pertencen á UE ás políticas de mercaderes e de recorte do gasto social que priman nas directrices da Comisión e do Consello europeos. O 14 de febreiro de 2002, coincidindo coa reunión en Santiago dos ministros de xustiza e de interior da UE, celebrouse unha manifestación nesta cidade, convocada en solitario polo nacionalismo, na que participaron preto de 5.000 persoas, baixo o lema “Por unha Europa Social, Solidaria e do Pobos”.
3.- A negociación colectiva e as loitas polas melloras das condicións de traballo.
A negociación colectiva nestes anos non ten suposto un avance relevante respecto de anos anteriores, non cumprindo o papel de ser un foco importante de participación e loita para unha mellora significativa das condicións laborais e salariais. Existen varios factores externos que inflúen en que isto sexa deste xeito, como poden ser os altos índices de precariedade, así como a actitude claudicante do sindicatos maioritarios a nivel estatal que, a través dos chamados Acordos Interconfederais Estatais, desmobilizan a clase traballadora, reducen a negociación colectiva a un mero ritual de negociación e colaboración entre as cúpulas sindicais e patronais (CCOO, UGT, CEOE, CEPYME), recortan de forma significativa o poder adquisitivo dos salarios, para unha parte moi importante da clase traballadora, ao tempo que se incrementan os beneficios empresariais, e todo isto faise sen o coñecemento e sen contar coa opinión da maioría dos traballadores e traballadoras. Pero existen tamén factores que son responsabilidade directa nosa, como son en xeral a rutina, a falta de método no traballo directo coas empresas e a propia descoordinación coa confederación no seguimento e no contido do que se negocia.  

Ainda así, malia estas eivas organizativas que ten que ser prioritario corrixir a curto e medio prazo, durante a negociación colectiva destes catro últimos anos téñense dado loitas importantes en varios convenios. Sirvan de exemplo do anterior as folgas levadas a cabo en: Transportes La Unión (cunha duración superior a catro meses); a Folga Galega do Transporte en solidaridade con esta empresa; no Metal en Ourense; nos Estaleiros Públicos en Ferrol polo Convenio Único de Centros; nas Auxiliares do Naval en Fene e Ferrol por un convenio propio; no Transporte de Viaxeiros na provincia da Coruña; na empresa Maconsi, na Limpeza da Xunta e da Universidade pola equiparación, en Ramsa, en Cespa, todas elas na comarca de Compostela; na empresa Incoemarga e no convenio provincial de Limpeza de Edificios e Locais en Lugo; en Severino Gestión, Sogama e Arriva na Coruña; na recollida do lixo en Vigo, Gondomar, Redondela e Burela.
No que respecta á negociación colectiva de ámbito estatal, segue sendo para nós un ámbito adverso, no que nos vemos obrigados a participar para trasladar alí as nosas reivindicacións e para garantir que as/os traballadoras/es galegas/os afectados por esta sexan coñecedores do que alí se negocia e das chanchulladas entre a patronal e os representantes das centrais sindicais estatais. Durante o ano 2004 tiveron lugar dúas folgas sectoriais de carácter estatal, vinculadas á negociación colectiva nos sectores de telemarketing e artes gráficas, así como importantes manifestacións vinculadas ás negociacións do convenio de  empresas de seguridade privada. Nos tres conflitos, en Galiza foi dos sitios onde houbo maior participación, debido fundamentalmente ao traballo feito pola CIG. Finalmente, como vén sendo habitual nestes casos, as centrais sindicais estatais terminaron asinando eses convenios, non respectando para nada as reivindicacións que levaron os traballadores/as a mobilizarse ou ir á folga, sen ter en conta a súa opinión e respondendo unha vez máis a ese modelo de negociación de cúpulas e burocratizado. Estas experiencias serviron para que a CIG fixese campaña entre todos os afectados, facéndolles ver a necesidade de que o ámbito de negociación sexa Galiza se queremos ter garantía de control e de decisión sobre o que se negocia e se pacta.  

Neste ámbito de negociación colectiva sectorial estatal merece ser destacado, por ser un sector con presenza tradicional do sindicalismo nacionalista, a conflitividade habida durante a negociación, no ano 2003, dos repectivos convenios de Banca e Caixas de Aforros. A CIG convocou en solitario mobilizacións a prol de convenios galegos, con importantes manifestacións de delegados/as en Santiago, Pontevedra e Ourense. 

Tamén na área pública tiveron lugar loitas importantes relacionadas coas negociacións das súas condicións de traballo, aínda que no caso específico dos funcionarios non teñan recoñecido o dereito á negociación colectiva. 
Administración pública.- Foron varios os conflitos nos que participamos, tanto no ámbito da administración autonómica, estatal ou local. Os máis salientábeis foron: a mobilización durante varios meses polo IV Convenio do Persoal Laboral da Xunta de Galiza, coa colocación dunha caravana con presenza permanente dos delegados/as da CIG as 24 horas do día, até que se asinou o Convenio.  Mobilizacións, en novembro de 2002, contra o Acordo de Madrid acadado polo goberno do PP e os sindicatos CCOO, UGT e CSI-CSIF, con concentracións nos centros de traballo e diante das Subdelegacións do Goberno. Campaña, novembro e decembro de 2003, contra os Orzamentos do 2004, que rematou cunha manifestación de delegados/as diante de San Caetano. Concentracións de delegados/as da Área Pública da CIG contra os orzamentos da Xunta e do Estado para o 2005, durante os meses de outubro e novembro de 2004, e finalmente a Folga Xeral para o persoal da Xunta de Galiza, celebrada o 21.12.04, por melloras laborais e retributivas. 
Saúde.- O período dos últimos catro anos no sector sanitario foi especialmente intenso en canto a negociacións e conflitividade. Ademais de innumerábeis conflitos de ámbito local, tanto en centros públicos como privados (El Castro, Rosaleda, Euroespes, Cruz Vermella, etc.), son de destacar pola súa transcendencia global e pola afectación en número de traballadores os seguintes: a extensa campaña despregada contra a reforma sanitaria impulsada polo Goberno da Xunta, fronte á Lei de Ordenación Sanitaria de Galiza (LOSGA), iniciada en octubro de 2002 e que culminou na manifestación unitaria do 24 de novembro de 2003 diante do Parlamento. A longa negociación do Estatuto Marco, que quixo representar o marco legal para a reforma laboral do sector público e que contou coa nosa oposición en solitario cunha intensa campaña que tivo os seus principais momentos nas mobilizacións realizadas en abril e en outubro de 2003. A nova negociación de melloras retributivas, coas que conseguimos arrincar un acordo en octubro de 2003 que garantía incrementos retributivos de 3 puntos por riba do IPC para os anos 2004 a 2006. A folga médica convocada polos sindicatos médicos corporativos en 2004, que contou coa nosa crítica e posterior recondución a unha dura negociación que culminou coa conquista de senllos acordos en 2005 polos que se consegue o logro histórico da carreira profesional para os médicos e se mellora sustancialmente a regulación das gardas. A loita especialmente significativa que afectou ás urxencias non hospitalarias, agora tamén pechada cun recente acordo labrado a lume pola CIG polo cal se eliminan as gardas obrigatorias en primaria (ou sexa, os excesos de xornada obrigatorios), se crean 900 novos postos de traballo estábeis e se suprime definitivamente a utilización de contratos-lixo por horas. A negociación do novo convenio colectivo do persoal das fundacións sanitarias públicas, que leva asociado a equiparación ás condicións do persoal do Sergas e o inicio dun proceso de estatutarización, que consiste no paso voluntario da condición de persoal laboral a persoal estatutario e representa a primeira pedra dun camiño sen retorno para reintegrar as fundacións ás mesmas condicións do resto dos centros do Sergas.
Ensino.- Todos estes anos a nosa acción sindical na área pública veu marcada pola negativa da Xunta de Galiza e do Goberno Central a estabelecer calquera tipo de negociación para facilitar, entre outras reivindicacións, unha suba salarial igual, polo menos, ao IPC real, con cláusula de revisión salarial e recuperación da perda de poder adquisitivo. Malia que no ano 2001 constituímos unha plataforma galega unitaria, logo, en novembro de 2002, o entreguismo do sindicalismo español quedaría reflectido no acordo asinado co goberno do PP, que fixaba unhas subas salariais do 2%. Acordo que vén de ser ratificado en decembro de 2004, polos mesmos asinantes, mais esta vez co goberno do PSOE.

Mención especial merece a campaña despregada pola CIG rexeitando o acordo retributivo para os/as docentes non universitarios, asinado pola Consellaría de Educación e os sindicatos españois, de costas e en contra da vontade do profesorado. Este acordo non só estaba moi lonxe de asumir a perda de poder adquisitivo do profesorado; é o peor acordo asinado en todo o Estado español e non corrixe que, despois de varios anos, o profesorado galego siga a ser o peor pagado do Estado.

A conduta antisindical e a falta de vontade negociadora da Consellaría de Educación lévanos a ter abertas moitas frontes reivindicativas. Foron múltiples as mobilizacións, as campañas e as propostas que realizamos arredor de diferentes temáticas ou conflitos. Fomos capaces de implicar, en moitos casos, á maioría do profesorado en reivindicacións como o incremento dos cadros de persoal, en acadar e mellorar a xubilación anticipada, en conseguir un acordo de estabilidade para o profesorado interino, en mellorar as condicións de traballo, etc. Nestes catro anos tamén combatemos medidas contrarias á xestión democrática no ensino, fomos capaces de paralizar a censura nos centros escolares con motivo da catástrofe do Prestige e da guerra contra Iraq, etc.

O compromiso a prol da galeguización do ensino, tanto nos seus contidos como na súa vehiculización, levounos a desenvolver diferentes campañas e propor alternativas, demandando un cambio de rumbo na política lingüística da Consellaría. Preocupados pola continua deriva privatizadora da Xunta de Galiza, toda a nosa acción sindical estivo impregnada da defensa do ensino público, convencidos de que soamente este pode ser garantía de equidade, calidade e igualdade para todos e todas.
4.- Avances na consolidación organizativa do noso proxecto sindical

Eleccións sindicais.- Ao finalizar o último período concentrado de eleccións, a 31.12.03, a CIG conseguiu recuperar un punto respecto dos catro anos anteriores, situándonos de novo no 26,2 de representatividade, cun total de 4.595 delegados/as. Estes resultados podían ter sido aínda mellores, aproximadamente un punto máis, se se tivesen celebrado as eleccións no sector do mar, o cal non foi posíbel debido ao boicoteo que as centrais sindicais estatais fixeron ao proceso, sabedores de que nese sector a CIG é a central sindical maioritaria. Cómpre ademais salientarmos outros datos, como o feito de situarnos de novo como a primeira central sindical na provincia de Pontevedra, somos a primeira forza na comarca de Vigo, somos a segunda forza nas comarcas de Pontevedra e Ferrol, a moi poucos delegados/as da primeira forza e estamos practicamente igualadas as tres forzas na comarca de Santiago. Seguimos estando en clara desvantaxe co sindicalismo español nas comarcas da Coruña, Lugo e Ourense, e baixamos algo en representatividade na comarca da Mariña. Polo que respecta aos sectores, somos a primeira forza en Banca e Mar, estamos como segunda forza en Químicas, Saúde e Metal, nestas dúas últimas a escasos delegados/as da primeira forza, e estamos as tres forzas sindicais moi igualadas no sector da Construción. As diferenzas fundamentais en canto a número de delegados/as coas centrais sindicais estatais témola nos sectores de Alimentación e Servizos onde nos superan, entre as dúas, en 1.139 delegados/as.
Neste último proceso de eleccións púxose de manifesto, unha vez máis, que a pesar das dificultades derivadas da precariedade laboral, do apoio patronal e político a CCOO e a UGT, da actitude belixerante da patronal coa CIG, alí onde facemos un traballo sindical constante e de viculación coas empresas, conseguimos superar moitas destas dificultades e obter uns bos resultados electorais. Temos pois que cambiar os métodos de traballo e, a maiores, dar un apoio decidido a aquelas comarcas e federacións onde presentamos síntomas de máis debilidade. Temos que camiñar cara a un nivel de representatividade similar en todas as comarcas e sectores e crermos nós mesmos que podemos situarnos nos próximos catro anos ao mesmo nivel de representatividade que as centrais sindicais estatais, se pomos os medios e o esforzo necesario.

(ver gráficos ao final do informe)

Federacións.- No pasado congreso fixamos como obxectivo camiñar cara a unhas federacións máis fortes, con máis medios, mellor estruturadas e con capacidade de actuar sindicalmente en todo o país, recorrendo para isto a fusionar algunhas das federacións hoxe existentes na CIG que entendíamos tiñan escasas posibilidades potenciais de desenvolvemento coa súa estrutura actual. Este proceso ten permitido, até o de agora, a fusión das federacións de alimentación, transporte e mar nunha única federación, situándose esta nova federación (FEGAMT) como a segunda en número de afiliados/as dentro da CIG. Cómpre pois felicitarmos aos compañeiros/as destas tres federacións polo esforzo que fixeron para superar as dificultades existentes para a fusión e posibilitar a creación dunha nova federación que vai ser bastante máis operativa e eficaz.

En calquera caso, entendemos que este proceso non está pechado e que hai que seguir traballando no camiño de novas fusións que nos permitan acadar unha estrutura federativa máis racional.
Afiliación.-  O incremento da afiliación nos últimos anos é sen dúbida algunha un dato demostrativo da boa marcha da nosa central sindical. Nos últimos catro anos incrementouse a afiliación en 11.177 traballadores/as, o que supón unha porcentaxe do 28,84%. O que se observa tamén, da análise dos datos de afiliación, é que existe unha porcentaxe alta de rotación, o que nos ten que levar a avaliar as causas e adoptar as medidas correctoras oportunas, de forma inmediata. Estamos a falar pois dunha central sindical con máis de 50.000 afiliados/as reais, o cal nos sitúa como a primeira central sindical de Galiza en afiliación, con posibilidades reais de seguir incrementándoa nos próximos anos, facendo da CIG unha organización cun peso e unha introdución social realmente importante. 
(ver gráficos ao final do informe) 
Finanzas.- Durante este período, continuouse coa posta en marcha de todo un conxunto de medidas, orientadas a lograr un reparto máis equilibrado dos recursos entre todas as estruturas da central sindical. Entre as medidas adoptadas, cabe destacarmos a implantación dunha nova porcentaxe de participación das diferentes estruturas nos ingresos por cotas, quedando fixada esta nun 2% para o Fondo de Solidariedade, un 28% para as federacións da Área Pública, un 35% para a federación da Banca, un 45% para o resto das estruturas (todas as comarcas e resto de federacións) e un 10% para a Caixa Confederal, que, como refliten os gráficos, supuxo unha diminución dos ingresos por cota para esta. Ademais, estabelecéronse novos ratios para a contratación de persoal que supoñen un reparto máis equilibrado dos recursos humanos entre todas as estruturas territoriais e sectoriais. Cara ao ano 2005, acábase de aprobar no Consello Confederal, unha nova medida que asigna, para efectos de custos salariais, as Secretarías Nacionais ás súas respectivas federacións, o que vai contribuír a lograr o equilibrio financeiro da caixa nacional.
Estas medidas, xunto co importante incremento da afiliación, así como o control do gasto e a implantación do Plan Xeral de Contabilidade para Entidades sen Fins Lucrativos, adaptado ás nosas condicións particulares, téñennos permitido situarnos nun equilibrio financeiro, tanto individualmente cada estrutura como globalmente a central sindical, o que nos permite ter total autonomía financeira a partir dos ingresos por cotas ordinarias, por cotas da asesoría xurídica, así como polas subvencións ás que temos dereito por lei, en función da nosa representatividade sindical.
(ver informe adxunto)

Fondo de solidariedade.- Durante os anos 2001 a 2004, o Fondo de Solidariedade ingresou un total de 278.136,57 €, tendo un aumento de ingresos de máis do 60% no ano 2004 respecto ao ano 2001, debido ao importante aumento da afiliación nestes anos.

En canto ás achegas económicas a diferentes conflitos laborais durante este período, supuxeron un total de 66.904 € destinados aos conflitos de Sintel, Transportes La Unión, Convenio de Cadaleitos da provincia de Ourense, Conflito da Folga Xeral 2001 en Lugo, Plasto Metal e Avigán.

A trinta e un de decembro de dous mil catro, o saldo dispoñíbel na conta do Fondo de Solidariedade ascende a un total de 311.072,33 €. .
O Fondo empezou a cumprir, xa durante este perido, o papel dunha certa caixa de resitencia, ao destinarse as axudas ás empresas, na súa gran maioría, a compensar a perda de salarios por días de folga. 
(ver informe adxunto)

5.- Saúde laboral 

Desde a área de saúde laboral, fundamentalmente a través do gabinete técnico, centrouse o traballo en actividades de asesoramento e formación dos delegados e delegadas da CIG, tanto de empresas pequenas como de comités.

En materia formativa desenvolvemos cincuenta cursos básicos, coa asistencia de 741 persoas, corenta xornadas técnicas, coa asistencia de 1.835 persoas, tres cursos de técnico de nivel intermedio, coa asistencia de 104 persoas, e un curso de técnico superior, coa asistencia de 23 persoas.  
Toda esta actividade foi acompañada da edición de numerosas publicacións relacionadas coa normativa en materia de prevención, tanto de carácter xeral como a específica para determinados sectores.
En calquera caso, estamos a falar duns índices de sinistralide laboral laboral en Galiza realmente moi altos; os datos de 2004 sitúan o total de accidentes, dos que hai constancia oficial, en 47.369, dos cales 87 foron mortais e 1.083 graves. A situación real é que o número de accidentes aumenta cada ano sen que se adopten medidas eficaces por parte da Administración e as empresas para corrixilos. Temos que seguir a formar os nosos delegados e cadros nesta materia, pero temos que sobre todo incidir sindicalmente para que se exerza por parte da Administración unha maior vixilancia e presión sobre os empresarios que incumpren a normativa, así como incidir sindicalmente sobre aqueles outros factores que afectan directamente aos altos índices de sinitralidade, como son a precariedade ou os fortes ritmos de produción.
6.- A formación profesional

Desde a CIG vimos desenvolvendo un importante labor no eido da formación profesional ocupacional (FO) e continua (FC), a través de FORGA, a Fundación que temos constituído especificamente para esa actividade e que nestes momentos conta cunha infraestrutura de 10 centros cunha superficie total de 11.000 metros cadrados. 

Nestes catro anos, desde Forga levouse a cabo unha prolífica e intensa actividade neste eido. Impartíronse 3.018 cursos de diferentes especialidades polos que pasaron un total de 44.047 alumnos (traballadores/as en activo ou desempregados). Na actualidade Forga posúe a capacidade de impartición directa de máis de 140 especialidades formativas distintas, instrumentadas todas elas a través dun catálogo formativo propio de formación continua, así como a través da relación de especialidades formativas do Plan FIP homologadas nos seus centros.

Durante este tempo desenvolvéronse tamén outro tipo de actividades relacionadas coa formación e o emprego. Vexamos:
Orientación Laboral.- Máis de 35.000 actuacións personalizadas dirixidas a desempregados/as, en materia de orientación laboral e información para o emprego.

Teleformación.- Nesta modalidade educativa FORGA impartiu formación a máis de 1.700 alumnos/as, situándose como líder absoluto en Galiza na execución de accións de teleformación dirixidas a ocupados a través dos programas de FC e consolidando esta liña estratéxica de actividade a través da creación da Agrupación de Interese Económico denominada INTEGRA (Instituto Tecnolóxico de Recursos Avanzados), constituída paritariamente entre a FORGA e Interface-online como socio tecnolóxico nesta modalidade da formativa de amplo futuro.

Investigación e desenvolvemento tecnolóxico.- No período 2000-2001 a FORGA desenvolveu varios proxectos no marco da Convocatoria Estatal de Accións Complementarias de Acompañamento á Formación, dirixidos en cada caso a: necesidades de cualificación no sector turístico, elaboración de manuais de aprendizaxe e simuladores de comunicación marítima GDMSS e elaboración de produtos didácticos de programación e mecanizado en entornos CNC. Así mesmo, na actualidade e no marco da presente convocatoria autonómica de Accións Complementarias, a FORGA está a desenvolver un proxecto de investigación que ten como obxectivo final a elaboración do “Libro Branco da Teleformación na Galiza”.

Relacións Estratéxicas.- Neste período de tempo a FORGA deu en desenvolver e consolidar, a través de convenios de colaboración e realización de actividades conxuntas, un reforzamento da súa relación estratéxica co conxunto das universidades galegas, especialmente coa Facultade de Enxeñaría Industrial da Universidade de Vigo, así como con institucións provinciais e entidades locais.

Enerxías renovábeis.- Neste sector de actividade a FORGA estase a consolidar como unha entidade cualificada, tanto no que se refire á formación profesional dos/as traballadores/as nesta área tecnolóxica, como ao deseño, planificación e execución de proxectos de instalación e produción en materia de enerxía solar-térmica e fotovoltaica, constituíndo na actualidade este campo tecnolóxico unha das liñas de actuación prioritaria da FORGA.

Durante o ano 2004, Forga pasou por unha situación difícil, que aínda non temos totalmente superada, como consecuencia do cambio de modelo de formación continua levada adiante polo goberno español do PP, en agosto de 2003, impondo un modelo de FC máis centralizado que supuxo a marxinación da nosa central da formación continua sectorial e un descenso importante nos recursos dos que dispúñamos para esta actividade. Este novo modelo, aprobado coa connivencia  de CCOO e UGT, incumpre sentenzas do Tribunal Constitucional (TC) que obrigan a Administración Central a transferir os recursos ás Comunidades Autónomas que teñen transferida a competencia en materia laboral; favorece ás grandes empresas e ás organizacións sindicais estatais (entre as dúas grandes centrais estatais van xestionar, na programación de 2004, da orde de 60.000 M. de ptas) e prexudica gravemente a Galiza, que non vai recibir o volume de recursos para a FC que lle corresponderían en función da súa poboación ocupada. Estase nestes momentos, no ámbito das mesas de concertación social en Madrid, negociando entre o goberno central, as centrais estatais e a patronal, cambios neste modelo de FC orientados fundamentalmente a cal vai ser o reparto final dos recursos e que fórmula utilizan para que, salvando o mandato do TC, a patronal, CCOO e UGT poidan quedar co bocado máis importante da tarta. 

7.- Formación sindical

Desde o último Congreso da CIG, demos un forte impulso á formación sindical, un área na que tiñamos un déficit importante. Neste período quixemos dar un primeiro paso e sentar as bases do que ten que ser unha actividade consolidada no noso traballo sindical habitual e coidamos que o conseguimos. Preto de tres mil delegados e delegadas asistiron aos cursos de formación sindical. Cursos que se impartiron en todas as comarcas e algunhas federacións a nivel nacional, nos que se formou dun xeito básico, didáctico e procurando a participación da xente, en temas como nóminas, contratos, negociación colectiva, balance de empresas, modos de produción, historia do movemento obreiro e do sindicalismo nacionalista en Galiza, marco galego de relacións laborais, etc. A utilización nos cursos de imaxes e de cadernos sobre o tema a impartir complementaron a formación.

Outro dos aspectos nos que fixemos un gran esforzo foi en todo o relacionado coa edición de libros. Levamos publicados na colección “Ter razóns” oito títulos. Van desde aqueles que teñen que ver cos movementos sociais e a súa relación coa sociedade, a política e as institucións, até os que suscitan os problemas de xénero, as relacións laborais dentro da empresa, ou a globalización e o mundo do traballo; outros procuran dar a coñecer a historia da central sindical ou o nacionalismo. 

No último ano, ademais de libros, que sempre teñen un límite de difusión, e de cursos para delegados e delegadas, abrimos novos eidos de traballo. Entre eles a serie “Documentos”, que pretende divulgar masivamente aqueles documentos que en poucas páxinas, e ilustradas con imaxes, poden fornecer de argumentos sobre a postura ou pensamento da central sindical. A de “Módulos” que trata dun xeito aínda máis reducido e cun obxectivo máis concreto certos temas; un exemplo é o que se repartiu masivamente sobre a “Muller e o traballo” nos curso de formación sindical.

A maior anovación nesta área formativa, e da que esperamos bos resultados a curto prazo, é a edición de vídeo, a través da cal pretendemos ir recollendo os sucesos máis importantes da historia do movemento obreiro galego. Estamos nos primeiros pasos, pero xa se teñen editado algúns traballos que son unha boa mostra do sentido que pretendemos darlle a esta actividade. Sirvan de exemplo o vídeo sobre as dez folgas xerais feitas en Galiza nos vinte últimos anos “Ferreiros dun mundo mellor”, o vídeo sobre o conflito de Transportes LA UNIÓN ou o que se preparou para este cuarto congreso cos conflitos máis relevantes destes catro últimos anos. 

Dentro deste mesmo campo, o do visual -lembremos que vivimos na época do audiovisual por excelencia-, realizamos nos últimos meses varios libros onde o fundamental era a fotografía ou a reprodución de cartaces, documentos ou xornais. Lembremos: “As 10 folgas xerais en Galiza”, “A historia do sindicalismo nacionalista en Galiza”, e por último, a que entregamos neste congreso “2001-2005, “O sindicalismo nacionalista, clase e soberanía”.

Durante estes anos fixemos ademais, en canto a divulgación masiva, dous grandes intentos. Un mediante a celebración do 30 aniversario das folgas do ano 1972 e especialmente do aniversario do 10 de Marzo, e outro co gallo dos vinte anos das folgas xerais de 1984. Con tal motivo fixéronse cartaces, trípticos e paineis que se expuxeron en varias cidades e vilas. Ademais trouxemos varios cadros sindicais e especialistas sobre temas laborais ou sociais que son recoñecidos internacionalmente e que deron varias charlas e conferencias: Ricardo Antunes, Isabel Rauber, Raúl Lescas, Altamiro Borges, Adrián Sotelo, etc. Pensamos, para o futuro, facer unha mudanza nestas actividades xa que son un gran esforzo que despois non teñen os resultados esperados. 

Por último, é ben salientarmos a decisión adoptada pola dirección da central sindical de constituír a Fundación para o Estudo e a Divulgación da cuestión social e sindical en Galiza (FESGA), a través da cal pretendemos canalizar todos os recursos propios e as subvncións públicas dirixidas a facer estudos sobre a nosa realidade sindical, social, económica e cultural, que servirán de apoio á formación sindical, así como poder crear un importante centro de documentación sobre o sindicalismo nacionalista.    

8.- Comunicación 

Vivimos nun mundo onde os medios de comunicación, tanto de titularidade pública como privada, están tan introducidos en todos os fogares e en toda a vida pública, que condicionan e crean opinión de forma masiva, manipulando en moitos casos a propia información en función dos intereses económicos e ideolóxicos do poder político e/ou económico estabelecido. Nestes medios de comunicación a presenza de información sobre o sindicalismo nacionalista, sobre a CIG e as súas alternativas, é moi escasa, cando non manipulada, de aí a importancia que ten para nós o poder contarmos con medios propios que nos permitan chegar informativamente aos nosos afiliados e afiliadas, á clase traballadora e á sociedade galega en xeral, coas nosas alternativas e avaliacións sobre calquera feito da actividade laboral, social, económica, etc. 

Nestes catro anos, ademais de manter a edición do Tempo Sindical, ao que lle melloramos nos últimos números tanto a maquetación como o contido, adicámoslle máis esforzo a páxina web da CIG, coa súa actualización practicamente diaria que estamos a facer nos últimos meses, incorporando máis información e artigos de opinión variados sobre diferentes temas de actualidade, todo isto ten influído no incremento significativo no número de entradas á páxina, situándose nestes momentos en preto das 3.000 visitas por día.

Puxemos en marcha tamén a edición dunha revista nova, de poucas follas, o Boletín Sindical, dirixido aos delegados/as da central sindical, así como aos cadros das diferentes estruturas, coa idea de ter un medio de comunicación rápido polo que facerlles chegar o posicionamento da central sindical sobre temas moi de actualidade. Este boletín sindical non ten unha periodicidade fixa e aínda non temos o suficientemente avaliado a distribución real que se fai do mesmo, nin se goza dunha boa receptividade e interese por parte dos seus destinatarios. A tiraxe nestes momentos é de 3.500 exemplares.

Acordamos tamén neste período editar unha revista de contido máis teórico, con artigos de fondo sobre economía, historia, dereito,etc., dirixída fundamentalmente aos cadros da organización. Desta revista, denominada Avantar, só se publicou o seu primeiro número, quedando paralizada a súa edición debido ao cambio que se fixo da persoa que estaba á fronte do gabinete de comunicación. 

En calquera caso, esta é unha área de traballo moi importante e moi necesaria, na que temos moitas carencias e á que cómpre que nos próximos anos dediquemos máis esforzos e busquemos os/as compañeiros/as máis axeitados/as para se facer cargo de todo o que ten que ver coa planificación, dirección e seguimento dos medios de comunicación que temos nestes momentos.   

9.- Internacional 

Unha das primeiras preocupacións do sindicalismo consistiu no estabelecemento de lazos e relacións entre as estruturas sindicais dos diferentes países, constituíndo redes de apoio mutuo, solidariedade, traballo e loita común. Como non podía ser menos, a CIG aspira a formar parte do entramado sindical internacional e continúa empeñada en superar as dificultades, especialmente os vetos e boicots das dúas principais centrais sindicais españolas, que impiden a nosa presenza normalizada no espazo sindical internacional. 

Nos últimos catro anos temos avanzado de maneira substancial no recoñecemento da nosa central en Latinoamérica (especialmente na Arxentina, Brasil, Colombia, Cuba, Guatemala, O Salvador, Paraguai, Perú, Uruguai e Venezuela) e no espazo sindical lusófono (principalmente con Angola, Brasil, Cabo Verde, Guiné-Bissau e Portugal), pero seguimos tendo grandes dificultades en gran parte de Europa. Con todo, consolidamos e avanzamos no noso relacionamento bilateral con centrais sindicais de Bélxica, Chipre, Francia, Portugal e Suíza. 

Asistimos con regularidade aos dous “Cumios Sindicais Europa-Latinoamérica-O Caribe” celebrados até o de agora, un dos espazos más unitarios de actuación sindical internacional, e continuamos tamén asistindo e participando activamente nas Conferencias Anuais da Organización Internacional do Traballo (OIT). 

De conformidade coas resolucións do III Congreso, mantivemos estreitas e fraternais relacións coa Confederación Mundial do Traballo –CMT- e coa súa rexional latinoamericana CLAT –Central Latinoamericana de Traballadores- e coa Federación Sindical Mundial, participando de todas cantas iniciativas ás fomos convidados. 

A cooperación sindical internacional é unha ferramenta moi importante no ámbito da solidariedade e apoio mutuo da clase traballadora mundial. A nosa central sindical iniciou o ano pasado unha etapa de intervención activa neste campo, centrando as actividades de cooperación nos espazos definidos como preferentes para a nosa actuación internacional. A primeira acción da CIG concretouse na actuación conxunta coa União Nacional de Trabalhadores de Guiné-Bissau (UNTG) nun plan de formación e instalación de sistemas de enerxía solar fotovoltaica. Continuando nesta liña de solidariedade, neste ano estase a preparar un destinado ao fortalecemento organizativo do sindicalismo en Latinoamérica. 

En saneiro de 2001 tivo lugar en Porto Alegre (Brasil) o primeiro Foro Social Mundial, concibido como lugar de encontro, análise e debate entre organizacións sociais que se opoñen ao modelo social, económico e político defendido e posto en práctica polo neoliberalismo. A experiencia daquel ano xeneralizouse a todo o mundo e actualmente reproduciuse en múltiples foros de moi diversa escala (desde mundiais a locais) e temática. 

Os Foros Sociais, non sen contradicións e discrepancias internas, continúan a ser un dos principais referentes do movemento antiglobalización. A CIG, que ten amplas coincidencias coa “Carta de principios do Foro Social Mundial”, asistiu a todos os Foros Sociais Europeos e Mundiais participando activamente nas súas actividades e nas que se organizan ao seu redor.

10.- CONCLUSIÓNS

1.- A dinámica sindical dos catro últimos anos estivo marcada polas políticas neoliberais no campo económico, social e laboral; polas políticas centralistas, excluíntes e represoras das liberdades públicas levadas adiante polos gobernos do PP.

2.- A situación económica e sociolaboral de Galiza segue sen gañar posicións no contexto do Estado, entre outras razóns, debido á falta de compromiso e de políticas por parte da Xunta de Galiza acordes coa nosa realidade e as nosas necesidades.
3.- A destacada presenza da CIG na conflitividade laboral que houbo nestes catro últimos anos en Galiza, reflite o importante peso que hoxe temos nas relacións laborais na nosa nación, a nosa condición de referente para moitos traballadores e traballadoras e o nivel de compromiso da nosa central sindical coa loita reivindicativa da clase traballadora galega.
4.- A loita contra a precariedade, a defensa do posto de traballo na nosa Terra e a loita contra a sinistralidade laboral seguen a ser obxectivos fundamentais da nosa acción sindical.

5.- A negociación colectiva, altamente condicionada pola precariedade e polos acordos estatais interconfederais, require pola nosa parte dun forte esforzo organizativo e dunha maior implicación de todos os cadros e organismos da central para garantir que a mesma recupere a súa capacidade mobilizadora, de toma de consciencia e de mellora das condicións de vida e de traballo. Temos que seguir traballando para ampliar os convenios que se negocian en Galiza.
6.- O incremento da afiliación, as medidas adoptadas en materia de reparto da cota e de fortalecemento das estruturas federativas, así como os cambios dos métodos de traballo, van posibilitar situar a nosa organización en condicións de liderar a dinámica sindical en Galiza.  

7.- A deterioración intencionada por parte dos gobernos de servizos públicos esenciais como o ensino e a sanidade, en beneficio do sector privado, exixe de nós a implicación de toda a central sindical na oposición á súa privatización e na defensa da calidade destes.
8.- A problemática de xénero, a loita contra a discrimación e pola igualdade de dereitos da muller, debe estar presente na nosa acción sindical a todos os niveis, empezando pola propia composición dos organismos da central.

9.- Temos que seguir consolidando o traballo e a infraestrutura que xa hoxe temos en materia de formación, tanto profesional como sindical. Así mesmo, temos que reforzar os nosos medios de comunicación con afiliados/as e cos traballadores en xeral. 
10.- Como parte importante que somos do movemento nacionalista galego temos que contribuír con noso esforzo ao fortalecmento global do nacionalismo, a que este acade unha maior introdución social e institucional e a lograr maiores cotas de soberanía política para a nosa nación.

Santiago de Compostela, maio de 2005







